
1. Formáli  

Markmið starfsáætlunar er að gera skólaþróun leikskólans markvissari með markmiðum og umbótamiðuðu innra mati. Ákveðnar leiðir eru farnar 

til að ná þeim markmiðum og áherslum sem settar eru hverju sinni, með hliðsjón af aðalnámskrá, námskrá leikskóla Kópavogs og skólanámskrá 

leikskólans. Starfsáætlun veitir starfsfólki, forráðamönnum og rekstraraðilum upplýsingar um starfsemi leikskólans. Fjallað er um hvernig faglegt 

starf gengur fyrir sig, hvernig það gekk á síðastliðnu ári og hvernig unnið verður að umbótum. 

Foreldraráð leikskólans gefur umsögn með starfsáætluninni sem síðan fer til samþykktar hjá leikskólanefnd Kópavogs. Ítarlegri upplýsingar um 

leikskólann, stefnu hans, dagskipulag, foreldrasamstarf og fleira má finna í skólanámskrá og á heimasíðu leikskólans.  

 

2. Inngangur  

Haldið var áfram með Handbókina um snemmtæka íhlutun í málörvun og verður hún tilbúin núna fyrir sumarfrí, en handbókin er þegar komin í 

notkun. Einn af þeim þáttum sem við erum búin að taka inn í starfið úr henni er móttökuviðtal við nýja foreldra. Í móttökuviðtalinu er skólinn 

kynntur og skoðað er hvar barnið er statt í málþroska og hvort þurfi eitthvað inngrip strax.  

Hafið var samstarf með Unicef þar sem við erum að innleiða Barnasáttmálann í daglegt líf leikskólans.  Við höfum undanfarin ár þróað starfið 

okkar út frá forsendum hans og  hefur nóvember mánuður sérstaklega verið helgaður því starfi en með þessu samstarfi teljum við að allt starfsfólk 

verði meðvitaðra um gildi sáttmálans. Við héldum einnig áfram að vinna með sjálfbærni í leikskólanum. Námskrá leikskólans er í endurskoðun, 

starfsfólk leikskólans kom saman og ræddi innhald hennar, á þeim fundi var ákveðið hvaða þætti þurfti að vinna áfram með næsta vetur. 

Síðastliðið ár, 2022 – 2023 hélt áfram þróunarvinna með matsteymi leikskólans og þarf að gera en betur hvað það varðar, settir voru fundir inn í 

fundaplan en ekki gekk að fylgja því alveg eftir. Áfram verður unnið með innleiðingu á matsteyminu og er reynt að gera matið jafnóðum yfir 

skólaárið.  

Allir þessir þættir sem koma fram hér að ofan þurfa samtal og tíma og munum við halda áfram að vinna að þeim á næsta skólaári.  



Leikskólinn Álfatún Starfsáætlun 2023-2024 
 

  

 5 

 

 

3. Leiðarljós leikskólans  

Álfatún stendur fyrir umhyggju, vináttu og virðingu. Okkar stoðir byggja á útiveru, þar sem við njótum þess að fylgjast með breytingum á 

náttúrunni, fara út fyrir garðinn, leika okkur í náttúrulegu umhverfi og lenda í ævintýrum. Þar eflist félagsþroski, samvinna og ábyrgð. Málörvun, 

þar sem við leikum okkur með tungumálið okkar, lesum og syngjum. Vinnu með skapandi efnivið þar sem við uppgötvum og gerum tilraunir.  

Virkjum ímyndunaraflið.  Einnig er lögð áhersla á leikinn, skapandi hugsun, hollt mataræði, umhyggju og gleði. Leikurinn er verkfæri þar sem hægt 

er að nálgast markmið aðalnámskrár á margvíslegan máta. 

 

Skólastarfið 

Leikskólastarf byggir á sex grunnþáttum sem fléttað er inn í námsþætti leikskólans: Læsi og samskipti, heilbrigði og velferð, sköpun, sjálfbærni, 

lýðræði og jafnréttindi.  

Læsi og samskipti: Læsi felst m.a. í að lesa í umhverfi, aðstæður, tilfinningar og ýmiss konar tákn. Samskiptin fela í sér m.a. að tjá sig og taka 

þátt í samræðum. Ýtt verður undir læsi í gegnum myndmál, sjónrænt skipulag og með því að setja orð á athafnir og hvetja til rannsókna. Í 

gegnum samskipti eru börn hvött til að tjá sig um tilfinningar, hugmyndir og skoðanir sínar.  

Markmið:  

Að við lok skólagöngu hafi börnin öðlast þekkingu, leikni og hæfni til að lesa í umhverfi sitt og tjá tilfinningar og skoðanir á fjölbreyttan hátt.  

Leiðir: 

• Að sjónrænt dagsskipulag sé sýnilegt á öllum deildum. 

• Að daglega séu samverustundir þar sem er lögð áhersla á málörvun miðað við þarfir hvers og eins. 

• Að leikefni sé merkt með myndum og texta. 

• Að ritmál og myndmál sé sýnilegt í umhverfinu.  

• Að öll börn séu hvött til að tjá hugsanir sínar, hugmyndir og líðan með orðum, myndum, tónlist eða hreyfingu. 

• Að nýta gönguferðir til að kynnast nánasta umhverfi skólans.  

 

1-3 ára börn.  Lind, Björk og Hlíð.  

Endurmat síðasta skólaár  

Málörvun fór fram alla daga í gegnum daglegar venjur, leiki, spil, hlustun á sögur, söng, dans og fleira. TMT (tákn með tali) var notað í samveru, 

söng-, sögustundum og matartímum. Markvissari vinna var tekin upp með Lubba og málbeinið sem er málörvunarverkefni sem ýtir undir að 

börn tileinki sér hljóð íslenskunnar.  Unnið  var með tvö hljóð í einu í tvær vikur í senn  í gegnum söng, hreyfingu og sýnileika í umhverfinu. Á 

Lind þar sem eldri börnin eru á yngri deildum var unnið með orð vikunnar sem tengdist gjarnan tilfinningum eða líðan. Mikið var unnið með 

vináttu og samvinnu og samhjálp. Lubbi og Engilráð fóru heim með börnunum á Hlíð og Lind, þar sem foreldrar skrifuðu í bók hvað var gert með 

þeim og síðan er það lesið upp í samverustund. Lögð var áhersla á orðaforða, hugtakaskilning og tjáningu með lestri bóka og söngva.  

Bætt var í merkingar á leikefni og sjónrænar merkingar á veggjum.  

Áherslur skólaárið 2023 – 2024 

Halda áfram að vinna með umhverfið, sjónrænt skipulag og merkingar. Á máltökuskeiði hjálpar það börnunum að tjá sig um hvað þau vilja, sjá 

hvaða leikefni er til staðar og átta sig á hvað er næst í dagsskipulaginu. Við munum halda áfram að auka við myndmál á veggjum sem tengjast því 

sem er að gerast hverju sinni t.d. hvernig árstíðirnar breytast en við teljum það styðja vel við málörvun barna. Einnig er stefnt að því að spila 

meira með yngri börnunum.  

3-6 ára börn.  Ból og Lækur. 

Endurmat síðasta skólaár  

Málörvun fór fram alla daga í öllum aðstæðum. Ritmál var gert sýnilegt með bókum og merkingum á hlutum og umhverfi. Pappír og ritföng voru 

sýnileg og í góðu aðgengi. Lögð var áhersla á að auka orðaforða og tjáningu með lestri bóka, söng, sögu- og leikritaspuna.  Börnin voru hvött til 

að tjá sig um það sem er í umhverfinu inni og úti og það notað í skapandi starfi. Unnið var með ýmis þemu eins og Krumma, sólkerfið, Benedikt 

búálf og Barnasáttmálann.   

Lubbi og málbeinið var nýtt til að vinna með málhljóðin og svo voru skipulagðar spilastundir. Síðustu ár höfum við verið að vinna að 

þróunarverkefni í snemmtækri íhlutun varðandi mál og læsi. Það felst meðal annars í því að skoða spilasafn og önnur gögn sem tengjast málörvun, 

greina hvaða þætti í málþroskanum þau styðja við og það nýtist okkur vel þegar velja skal spil fyrir einstaka barn. Trausti og Gæfa (bangsar) fóru 

heim með börnunum og foreldrar skrifuðu í bók hvað var gert með þeim og var það svo lesið upp í samverustund.  

Ból og Lækur erum með póstkassa og börnin geta skrifað bréf með hjálp foreldra og sett í kassann og bréfið er svo lesið í samverustund. Hugsunin 

er að barnið fái rödd sem eflir sjálfsmynd þeirra og sjálfstraust og við náum tengingu á milli skóla og heimilis.  

Mikið var rætt um vináttu og ólíkar tilfinningar, hvað þær segja okkur og hvernig þær birtast. 

Áherslur skólaárið 2023 – 2024 

Næsta starfsár munum við halda áfram að vinna með þessa þætti sem koma fram hér að ofan. Auk þess munum við leggja enn meiri áherslu á 

rím, vísur og leika með hljóðin, hljóðamyndun og hljóðkerfisvitund.  

 

Heilbrigði og velllíðan: Í leikskólanum læra börn um og tileinka sér heilbrigða lífshætti. Hreyfing og vellíðan hafa jákvæð áhrif á samskipti barna, 

umgengni þeirra við umhverfi sitt og hæfni þeirra til að takast á við daglegt líf. Lögð er áhersla á líkamlega umhirðu og sjálfshjálp, umhyggju og 

félagsleg tengsl. Einnig útivist, tengingu við náttúruna og hreyfingu.  

Lykilatriði í heilbrigði og vellíðan er mataræði, hreyfing og hvíld en einnig að finna fyrir öryggi. Við tökum vel á móti öllum börnum, sínum þeim 

umhyggju og byggjum upp traust.  

Markmið: Að daglegar athafnir í leikskólanum stuðli að líkamlegri og andlegri velllíðan barna og góðri heilsu.  

Leiðir:  

• Að öll börn fari út einu sinni á dag. 

• Boðið sé upp á góðan og næringarríkan mat. 

• Öll börn fái hvíld daglega. 

• Umhyggja sé leiðarljós í öllu starfi. 

• Öll börn hvött til sjálfshjálpar. 

 

1-3 ára börn:  Lind, Björk og Hlíð. 

Endurmat síðasta skólaár  

Flesta daga var farið út og gjarnan tvisvar á dag. Salurinn var nýttur einu sinni til tvisvar í viku í hreyfistundir, þar voru til dæmis settar upp 

þrautabrautir og farið í leiki og dansað. Börnin voru hvött til sjálfshjálpar og hlúð að félagslegum tengslum.  

Björkin hélt áfram eins og undanfarin ár að vera með fjölskyldutré með myndum af nánustu ættingjum barnsins, til að draga úr aðskilnaðarkvíða. 

Áherslur skólaárið 2023 – 2024l 

Haldið verður áfram að vinna með þessa þætti sem koma fram að ofan auk þess ætlum við að hafa meira af leikrænni tjáningu og hreyfisöngvum. 

Björk og Hlíð ætla að bæta inn fleiri skipulögðum stundum í salnum.  

3 – 6 ára börn:  Ból og Lækur. 

Endurmat síðasta skólaár  

Útivist var alla daga, ýmist í garðinum eða gönguferðum í nágrenni skólans. Við fórum mikið í Ævintýraskóginn en þar eru kjörin tækifæri til að 

leika frjáls í náttúrunni, kanna mörk á eigin getu, rannsaka lífríkið, efla ímyndunarleik og styrkja félagsleg tengsl.  

Börnin voru hvött til sjálfshjálpar, samvinnu og unnið með tilfinningalæsi.  

Áherslur skólaárið 2023 – 2024 

Haldið verður áfram að vinna með þessa þætti og stefnt að lengri ferðum sem auka þrek og styrk.  Draga inn slökunarleiki, jóga og hugleiðslu 

og vinna með líkamsvitund.   

Vilji er fyrir því að búa til samstarf á milli leikskólanna i dalnum okkar, Grænatúns og Furugrundar með elstu börnum skólanna. Þar sem þau 

gætu hist öðru hvoru yfir veturinn í dalnum.  

 

Sköpun og menning: Sköpun og skapandi hugsun er lykill að námi og þróun.  Sköpun felst m.a. í að uppgötva og skynja, virkja ímyndunarafl og 

leika sér með möguleika.  Menning er hluti af daglegu lífi okkar og speglast í viðhorfi og möguleikum okkar. Könnun og  rannsókn er lögð til 

grundvallar í starfinu og hvatt til þess að ímyndunaraflið fái notið sín. Virðing, traust og jafnrétti eru þættir sem við viljum að einkenni menningu 

leikskólans.   

Markmið: að umhverfi skólans örvi skynjun og styðji við sköpunarkraft barna.  

Leiðir:  

• Að nýta efnivið úr náttúrunni. 

• Að leikefni bjóði upp á skapandi hugsun. 

• Að hvetja börn til gagnrýninnar hugsunar. 

 

1-3 ára börn: Björk, Lind og Hlíð 

Endurmat síðasta skólaár  

Þemu ársins tengdust lífríkinu og líkamsþekkingu. Í hópastarfi, daglegu lífi og samverustundum voru börnin hvött til að rannsaka og kanna ólíkan 

efnivið út frá skynjun. Mikið var unnið með náttúruna og efnivið þaðan eins og snjó, sand, greinar, steina, skeljar og ýmislegt annað sem býður 

upp á vangaveltur um áferð, þyngd, lykt og hljóð. Vorum mikið með svokallaðan opinn efnivið sem bíður upp á óendanlega möguleika í leik.   

Áherslur skólaárið 2023 – 2024 

Haldið verður áfram að vinna með efnivið sem bíður upp á skapandi hugsun og rannsókn. Fjölga hópverkefnum og auka við náttúrulegan efnivið.  

3-6 ára börn.  Ból og Lækur. 

Endurmat síðasta skólaár  

Í skapandi starfi lögðum við áherslu á að virkja forvitni, athafnaþrá og frumkvæði barnsins. Ýmiss efniviður var notaður til listsköpunar og 

uppgötvunar. Ýtt undir uppgötvun, gagnrýna hugsun, forvitni og áhuga. Virkjuðum  ímyndunaraflið og lékum okkur með möguleika til að skapa 

og njóta.  

Við fylgjumst með lífinu í dalnum,  hvernig náttúran breytist og ólíkri birtu og skýjafari.   

Við unnum markvisst með tilfinningar, æfðum okkur í að hrósa og nota falleg orð um okkur sjálf. Í fjölmenningarvikunni og í vinavikunni 

skoðuðum við ólík fjölskyldumynstur og menningu annarra þjóða. 

Elstu börnin fengust við ýmiskonar krefjandi verkefni sem hæfa aldri þeirra og markmiðin með þeim eru að efla sjálfsmynd, hugrekki, sjálfstæði 

og frumkvæði. Unnið var með læsi, stærðfræði og heimspekilega hugsun barna þar sem er lögð áhersla á tölur, tákn og hringrásir náttúrunnar. 

Skólaárið byrjaði hjá elstu börnunum eins og undanfarin ár með svokölluðu heimaverkefni, þar sem þau fara með strætó eða gangandi og skoða 

hvar hver og einn býr og uppgötva í leiðinni bæinn sinn.  

Einnig fylgdust þau með samfélagslegum verkefnum eins og bleikur október, grænn nóvember, barnasáttmálinn, bónda dagur og konudagur, 

Mottumars, mislitir sokkar, Blár apríl auk annarra skemmtilegra daga sem koma upp á hverju ári. Vettvangsferðir voru einnig margar og 

skemmtilegar. Þar má nefna ferð í  Bókasafn Kópavogs, Þjóðleikhúsið, Húsdýragarðinn, Hörpu og útskriftarferð  í Viðey.  

Áherslur skólaárið 2023 – 2024 

Haldið verður áfram að örva skapandi og gagnrýna hugsun. Þemu ársins fara eftir áhuga barnanna en einnig höldum við áfram að vinna með 

samfélagið og það sem tengist menningu okkar.   

Við munum einnig halda áfram að vinna að innleiðingu Barnasáttmála Unicef.  

 

Sjálfbærni og vísindi: Sjálfbærni og vísindi felst í að uppgötva eðli og eiginleika ýmissa efna og fyrirbæra, ásamt því að kynnast náttúrunni og bera 

virðingu fyrir henni. Kanna, rannsaka, skoða, spyrja spurninga, virkja ímyndunaraflið og ýta undir forvitni og vangaveltur. Í gönguferðum um 

dalinn í alls konar veðurfari uppgötva þau ýmis konar efni og fyrirbæri. 

Markmið: 

Að umhverfi skólans og efniviður veki forvitni og og áhuga hjá börnunum og hvetji þau til rannsókna.  

Leiðir:  

• Að ýta undir umhverfisvitund og virðingu fyrir náttúrunni með umræðu barna og starfsfólks.  

• Sýna bæði fólki og umhverfi tillitsemi. 

 

1 – 3 ára börn:  Lind, Hlíð og Björk. 

Endurmat síðasta skólaár  

Við vorum mikið úti og upplifðum náttúruna í gegnum skynjun, snertingu, lykt, áferð  og hljóð. Við könnuðum og rannsökuðum alls konar efnivið 

með það markmið að vekja hjá börnunum forvitni og áhuga á að gera tilraunir. Notuðum, greinar, steina, sand, vatn, klaka, snjó og fleira.  

Áherslur skólaárið 2023 – 2024 

Áfram verður unnið með óhefðbundið leikefni í bland við það hefðbundna og verður nánasta umhverfi og náttúra í kringum leikskólann nýtt til 

þess að rannsaka og kanna og bæta má við náttúrulega leikefnið.  

3-6 ára börn: Ból og Lækur 

Endurmat síðasta skólaár  

Hver mánuður var nýttur til að til að rannsaka og kanna hvernig lífið breytist, litir, trén og náttúran og við sjálf. Árlega veljum við okkur tré og 

fylgjumst með því frá vetri til vors. Auk þess er veðráttan stöðugt rannsóknarefni. Í gönguferðum og útivist lögðum við áherslu á að bera virðingu 

fyrir umhverfi og náttúru og hvernig vistspor þeirra og nærsamfélagsins geta stuðlað að sjálfbærni. 

Gerðar voru tilraunir með ýmis efni, blöndun og fleira.  

Áherslur skólaárið 2023 – 2024 

Áfram verður lögð áhersla á umhverfismenntun, útivist og náttúruna. 

Tveir kennarar tóku þátt í sjálfbærni verkefni á vegum Kópavogs og áætlað er að halda áfram að vinna frekar með þann þátt.  Auka samræðu milli 

barnanna.  

 

Lýðræði og jafnrétti: 

Ein af forsendum lýðræðis er að bera ábyrgð saman, vera meðvitaður og virkur í að móta og hafa áhrif á samfélag sitt, bæði nær og fjær. Virðing 

fyrir mannréttindum er svo ein af meginstoðum lýðræðislegs samfélags auk viðurkenningar á manngildum og hæfileikum. Með það í huga teljum 

við mikilvægt að hlusta á börn í leikskólastarfi og ekki síður að kenna þeim að þroska hæfileika til að sýna samkennd og umburðarlyndi. 2 

 

Markmið okkar er: 

• Að börnin finni fyrir öryggi og séu ánægð og glöð að koma.  

• Að börnin læri að leika hvert við annað og geti fundið leikgleði í flestum aðstæðum með ólíkum leikfélögum. 

• Að börnin finni að hlustað sé á þau og skoðanir þeirra skipti máli. 

• Að börnin finni að þau séu sjálfstæðir einstaklingar. 

 

Leiðir: 

• Taka vel á móti börnunum, með virðingu, hlýju og gleði, burt séð frá uppruna, fjölskyldaðstæðum og kyni.  

• Með viðmóti, tali og almennri hegðun setjum við fordæmi sem felst í virðingu fyrir misjafnri getu, ólíkum menningarheimum og 

fjölskylduformum.  

• Styðja þau í að leika hvert við annað og finna lausnir ef upp koma vandamál.  

• Mæta þeim sem einstaklingum og virða þarfir hvers og eins.  

• Gefa þeim jafnan rétt til að tjá sig og hafa áhrif á daglegt starf eins og hægt er. 

1 – 3 ára börn:  Lind, Hlíð og Björk. 

Endurmat síðasta skólaár 

Tekið var vel á móti öllum börnum leikskólans og áhersla á umhyggju og traust. Lögð var áhersla á að hlusta á börnin og virða skoðanir þeirra. 

Aukið var við sjálfstæði barnanna jafnt og þétt eftir aldri og þroska. Mikilvægt er að vera til staðar fyrir börnin í leik til að styðja við leikinn og ef 

upp koma vandamál.  

Áherslur skólaárið 2023 – 2024 

Áfram verður unnið með þessa þætti huga þarf að mikilvægi þess að starfsfólkið sé til staðar í leiknum.  

3-6 ára börn: Ból og Lækur 

Endurmat síðasta skólaár  

Grænn nóvember mánuður var sérstakur Barnasáttmála og „vinamánuður“ þar sem elstu börnin unnu með barnasáttmálann í máli og myndum 

en yngri börn nálguðust sáttmálann í gegnum leikinn og samskipti. Verkefnið „Okkar leikskóli“ var prufukeyrt í vetur þar sem leikskólinn fékk 

ákveðna upphæð á hvern nemenda til að nota í eitthvað sem börnin vildu fá í leikskólann. Kallað var eftir hugmyndum hjá tveimur elstu 

árgöngunum og svo var atkvæðagreiðsla um hugmyndirnar.  Fyrir valinu var að fá körfuboltakörfu sem tók þó of langan tíma að fá í gagnið en 

náðist áður en elstu börnin fóru á nýjan vettvang.  

Áherslur skólaárið 2023 – 2024 

Áfram verður áhersla á félagsfærni, vináttu og jafnrétti í tengslum við innleiðingu Barnasáttmálans.  

 

4. Mat á skólastarfi  

Innra mat leikskólans 

Tilgangur innra mats er að tryggja að réttindi barna séu virt og að þau fái þá menntun og þjónustu sem þau eiga rétt á samkvæmt lögum. Innra 

mat er byggt á viðmiðum sem eru sett fram í aðalnámskrá, skólanámskrá leikskólans og starfsáætlun. Það veitir upplýsingar um starfshætti, 

stuðlar að umbótum og auknum gæðum. Matið á að tryggja að starfsemi leikskóla sé í samræmi við ákvæði laga, reglugerða og aðalnámskrá 

leikskóla. 

Áherslur í mati á starfsemi leikskólans Álfatúns eru á stöðu, framfarir og líðan barna, markmið og stefnu skólans, stjórnun og vellíðan starfsfólks 

og viðhorf foreldra. Leikskólastjóri ber ábyrgð á innra mati, matsteymi leikskólans sér um skipulagningu og framkvæmd matsins en matið er 

samvinnuverkefni allra starfsmanna. Matsteymið leggur fram matsáætlun sem borin er undir stjórnendur og starfsfólk en þar eru skilgreindir 

þættir sem meta skal á hverju skólaári, þættir sem skoðast sjaldnar ásamt fyrirfram ákveðnum þáttum um grunnþætti menntunar. 

Matsþættir 
2023-

2024 

2024-

2025 

2025-

2026 

2025-

2026 

Stjórnun 

Stjórnandinn sem faglegur leiðtogi x  x  

Stjórnun skólans og daglegur rekstur x  x  

Faglegt samstarf x x x x 

Leikskólaþróun og símenntun x  x  

Skólanámskrá, starfsáætlun, áætlanir og 

verklagsreglur 

x x x x 

Uppeldis- og menntastarf 

Skipulag náms og námsaðstæður x x x x 

Uppeldi, menntun og starfshættir x x x x 

Leikur og nám – lýðræði, jafnrétti og þátttaka x  x  

Námssvið leikskólans x x x x 

Leikskóli margbreytileikans  x  x 

Mat á námi og velferð barna x x x x 

Mannauður 

Hlutverk leikskólakennara  x  x 

Fagmennska starfsfólks  x  x 

Starfsánægja  x  x 

Leikskólabragur 

Viðmót og menning x  x  

Velferð og líðan barna x x x x 

Þátttaka foreldra í leikskólastarfi x  x  

Viðhorf foreldra  x  x 

Innra ma 

Skipulag og viðfangsefni  x  x 

Gagnaöflun og vinnubrögð  x  x 

Opinber birting og umræður  x  x 

 

Innra mat 2022-2023 (hvað var metið? Stutt samantekt fyrir leikskólann í heild sinni) 

Starfið metið jöfnum höndum yfir skólaárið á deildarstjóra-, deilda-, lausnateymis- og starfsmannafundum þar sem tekið er fyrir fagleg málefni. 

Innra mat, áhersla á heilsa og vellíðan fór fram í mars/apríl 2023 

Starfsmannasamtöl fóru fram apríl/maí 2023.  

Umbótaáætlun yfirfarin af stjórnendum í júní 2023 

Námssviðið Heilbrigði og velllíðan metið: Eldri og yngri deildar töldu sig ná að uppfylla kröfur námsskrár en vildu þó bæta ýmislegt. Sjá fylgiskjal 

1.  

Endurmatsfundur með foreldraráði leikskólans verður í  júní 2023.  

Viðhorfskönnun eldri barna leikskólans var gerð í júní 2023 þar sem kallað var eftir viðhorfi og áliti þeirra á gönguferðum. Spurt var um hvað þau 

gerðu í gönguferðum, hvert væri skemmtilegast að fara, hvort það væri alltaf gaman og hvað væri erfitt. Hjá yngri börnunum var í raun ekki mikið 

um svör. Þau sögðust, hlaupa, hoppa, valhoppa, leiða kennara, leiða vini, tína blóm og snigla. Það væri alltaf gaman, enginn sérstakur staður 

nefndur sem skemmtilegastur en allir sammála um að það væri erfitt þegar þyrfti að labba langt. Elstu börnin töluðu um þegar þau voru spurð, 

hvað þau gerðu í gönguferðum þá sögðu þau að þau færu á leikvöllinn, í aparóluna, heimsækja húsin sín, klifurgrindina og á leikvöll rétt hjá 

Snælandsskóla. Það sem þeim fannst skemmtilegast að fara var í aparóluna, Kóngulóarvefinn og nýja leikvöllinn, skoða húsin okkar, fara í 

brekkuna á rassaþotu, fara í stóra skóginn og klifra í trjánum. Þegar þau voru spurð hvort þeim finnist gaman að fara í gönguferðir voru allir 

sammála um að þeim fannst það gaman. Eitt barn talaði um að það sem væri erfitt núna að fara úr garðinum vegna þess að það væri komin nýtt 

körfuboltaspjald í garðinn. Önnur börn töluðu um að það væri alltaf gaman en það væri erfitt að hlaupa hratt.  

 

Ytra mat (hvað var metið 2022-2023?) 

Skólapúlsinn lagði fyrir viðhorfskönnun meðal foreldra og fór hún fram í mars 2023.  

Helstu niðurstöður foreldrakönnunar: 

Niðurstöður voru að okkar mati mjög góðar og foreldrar virðast í miklum meirihluta vera ánægðir með starfið en almennt voru í kringum 95% 

mjög ánægð eða frekar ánægð með þá þætti sem spurt var um og það speglar vel okkar upplifun af foreldrasamstarfinu. 

Almennt vorum við fyrir ofan landsmeðaltal og á nokkrum stöðum vorum við marktækt með betri svörun en landsmeðaltalið og erum við stolt af 

því að þar eru m.a. þættir eins og: 

·      Barnið mitt hefur næg tækifæri til að leika sér. 

·      Námsumhverfi barnsins tekur mið af áhuga og reynslu þess. 

·      Barnið mitt fær leiðsögn um ásættanlega hegðun í ólíkum aðstæðum. 

·      Barnið mitt lærir tillitssemi við aðra. 

Allt þættir sem okkur finnst mikilvægir í  námi leikskólabarna.  

Það sem okkur langar að taka með okkur inn á næsta skólaár til að skoða betur, varðar námsumhverfið. Hvernig það hvetji til  rannsókna, sköpunar 

og tilrauna og hvort við þyrftum að breyta einhverju þar. Og einnig hvernig hægt er að upplýsa foreldra betur um stefnu og námsskrá leikskólans.   

 

Umbótaáætlun 

Umbótaáætlun byggir á niðurstöðu mats og er árangur umbóta metinn formlega og sem hluti af innra mati skólans. Gagna er aflað á fjölbreyttan 

hátt frá öllum þeim hópum sem koma að skólastarfinu, börnum, foreldrum og starfsfólki. Viðhorfskannanir, skimanir, ferilmöppur, sjálfsmat 

deilda, samræmd matsblöð leikskóla Kópavogs um námssvið leikskólans og markvissar umræður starfsfólks um starfið eru dæmi um þau gögn 

sem notuð eru við gerð mats- og umbótaáætlana. Innra mat í leikskólanum Álfatúni er umbótamiðað og eru niðurstöður þess opinberar og má 

sjá eitthvað af þeim í fylgisskjali 1. 

 

5. Áherslur í starfi leikskólans  

Þróunar- og nýbreytnistarf (Hvað verður megin áherslan í vetur 2023-2024) 

Unnið verður að því að gera leikskólann að réttindaskóla Unicef, áætlað er að það taka a.m.k. tvö ár. Unnið verður með Barnasáttmálann og 

innleiðingu hans í starf leikskólans.   

Áfram verður unnið að endurskoðun á námskrá leikskólans. 

 

6. Foreldrasamstarf  

Foreldrar/forráðamenn eru hvattir til þátttöku í leikskólastarfinu, mikilvægt er að þeir séu vel upplýstir um vinnu barnanna og starf leikskólans. 

Foreldraráð 

Samkvæmt lögum þarf foreldraráð að vera starfandi við hvern leikskóla og markmið þess er að styðja við starf leikskólans. Starfsreglur og 

fundargerðir má finna á heimasíðu leikskólans. Stefnt hefur verið að því að hitta foreldraráðið a.m.k. tvisvar yfir veturinn einu sinni á hverri önn, 

oftar ef þurfa þykir.   

Foreldrafélag 

Foreldrafélag er starfandi við leikskólann og tekur stjórn þess þátt í undirbúningi og framkvæmd ýmissa viðburða. Í vetur tóku þau þátt í að kaupa 

með okkur námskeið hjá Kramhúsinu og einnig var páskaeggjaleit á þeirra vegum, sveitaferð og vegleg sumarhátíð. Ekkert jólaball var en við 

fengum okkur heitt súkkulaði saman, foreldar og leikskólinn úti í garði og tókst það mjög vel. 

 

7. Starfsmannamál 

Í leikskólanum Álfatúni er gert ráð fyrir í kringum 13 til 14 stöðugildum á deildum, en það fer eftir aldursdreifingu barnanna. 100% stöðu 

leikskólastjóra, 30% stjórnunarstöðu aðstoðarleikskólastjóra, 50 % stöðu sérkennslustjóra og 175 % stöðugildi í eldhúsi. Að auki er ákveðið 

starfshlutfall til afleysinga vegna veikinda, undirbúningstíma og sérkennslu barna.  

Deildarstjóri er yfirmaður hverrar deildar, en aðrir starfsmenn deilda vinna samkvæmt starfslýsingu leikskólakennara, nema um sé að ræða starf 

vegna sérkennslu eða annarra sérverkefna. Vinnuskóli Kópavogs sendir á hverju ári unglinga til starfa í leikskólum Kópavogs og er það skemmtileg 

og góð viðbót við starfsmannahópinn á sumrin. 

Síðasta starfsár voru 13,18 stöðugildi, og í viðbót rúm 4 vegna sérkennslu. Auk þess fengum við viðbótarfjarmagn eða 50% stöðu vegna fjölda 

barna með annað móðurmál en íslensku, vegna fjölda barna með annað móðurmál en íslensku.  

Leikskólaárið 2023-2024 munu starfa í Álfatúni auk stjórnenda, sex leikskólakennarar, 2 með uppeldismenntun, einn  í meistaranámi við HÍ og 

annar í leikskólakennarafræðum, sérkennslustjóri með BA í sálfræði og leiðbeinendur. 

8. Símenntunaráætlun 

Leikskólastjórnendur ákvarða almenna þörf fyrir námskeið/endurmenntun út frá áhersluatriðum næsta skólaárs, óskum starfsmanna og 

fjárhagsáætlun skólans. Starfsfólk fer á námskeið og  fyrirlestra sem nýtast skólastarfinu, sem auka faglegan og persónulegan þroska og hæfni 

starfsmanna. Starfsfólki er skylt að fara á námskeið sem þeim er ætlað að fara á samkvæmt símenntunaráætlun (sjá fylgiskjal 2) skólans og þau 

eru haldin á starfsdögum, starfsmannafundum eða fyrir utan leikskólann. 

 

Námskeið sem starfsfólk leikskólans Álfatúns sótti meðal annars skólaárið 2022-2023 eru: 

Verkfærakistan, nýliðanámskeið, Lubbi finnur málbein, Námskeið um ADHD og erfiða hegðun barna, Þekkingarmiðlun var með námskeið um 

hvernig má bæta starfsandann/liðsheild, einhverfu námskeið, PECS námskeið, Unicef fundur um innleiðingu á Barnasáttmálanum, Skyndihjálp, 

námskeið fyrir trúnaðarmenn, vinnuverndarnámskeið, RannUng ráðstefnur, deildarstjóranámskeið, íslenskunámskeið og grænkerafæði.    

 

Skipulagsdagar (Hvaða dagar eru þetta og hvað verður gert) 

Skipulagsdagar í leikskólum Kópavogsbæjar eru fimm á ári. Fjórða hvert ár geta leikskólar sótt um sjötta skipulagsdaginn ef um námsferð erlendis 

er ræða. Skipulagsdagar eru nýttir til að efla fagþekkingu, styrkja starfshópinn og skipulag starfsins. Sótt var um sjötta skipulagsdaginn að þessu 

sinni vegna námsferðar til Svíþjóðar.   

 

1. Föstudagurinn. 9. September 2022 – Farið yfir áætlanir, starfsmannafundur. 

2. Fimmtudaginn 17.nóvember 2022 – Skyndihjálparnámskeið, kynning á réttindaskólastarfinu, sjálfbærni, deildarfundir. 

3. Mánudagurinn 2.janúar 2023 – Eyþór í Þekkingarmiðlun var með námskeið um liðsheild og hvernig má bæta starfsandann. Auk þess var 

unnið í þróunarverkefninu um snemmtæka íhlutun og deildarfundir. 

4. Miðvikudagurinn 15.mars 2023 – byrjað var á endurskoðun á námskrá leikskólans, starfsmannafundur, deildarfundir. 

5.-6. 17 – 19. Maí 2023 námsferð til Stokkhólms þar var meðal annars farið í vinnustofu þar sem unnið var með hreyfingu, tengsl líkama, 

hreyfingar, hugsunar og framkomu.  Fjallað var um hvernig megi nýta hugmyndirnar í leikskólastarfinu auk þess var unnið með tónlist og 

raddbeitingu. Junibacken safnið var heimsótt þar fengum við fræðslu um hvernig má efla lestur og áhuga barna á bókmenntum. Sögusmiðja 

þar sem við fengum hugmyndir hvernig má miðla frásögnum, leikriti, sögum og fleira. Að lokum voru tveir leikskólar heimsóttir.   

Lögð er áhersla á að hvetja starfsfólkið til að fylgjast með hvaða námskeið eru í boði fyrir leikskólastarfið og sækja þau.  

Næsta skólaár eru eftirfarandi dagar.  

29. sept: Farið yfir ýmsar áætlanir sem á að gera árlega eins og jafnréttisáætlun, eineltisáætlun, áfallaáætlun. Farið verður yfir innleiðingu á 

Barnasáttmálanum í leik og starfi. Deildarfundir til að skipuleggja vetrarstarfið.  

15. nóv. Námsskrá leikskólans, starfsmannafundir, deildarfundir.  

2. jan.  Námsskrá leikskólans, innleiðing á Barnasáttmálanum. 

12. mars. Undirbúningur foreldraviðtala, starfsmannafundur og Barnasáttmálinn, hvernig gengur?  

10. maí. Endurmat á starfi vetrarins. 

 

9. Aðrar upplýsingar 

Fjöldi barna 

Næsta skólaár munu verða hjá okkur átján börn fædd 2018, ellefu fædd 2019, tuttugu fædd 2020, tuttugu og fimm fædd 2021 og fjögur fædd 

2022.  Um það bil tuttugu og sjö börn eru tvítyngd. Áætlað er að sex börn verði með viðbótarstuðning. Mikill meirihluti barna er með átta eða 

átta og hálfan dvalartíma á dag, einungis tvö eru með níu tíma. Áætlað er að það gæti eitthvað breyst við nýjar samþykktir um sex tíma 

gjaldfrjálsan leikskóla.  Nokkur börn eru svo styttra að deginum.  Einhverjir eru að nýta sér að geta verið með mislanga daga.  

Húsnæði og lóð  

Skólaárið 2022 - 2023  

Vel flest rými voru máluð í ár. Upp kom raki á neðstu hæðinni og þar var skipt um gólfefni, auk þess var settur upp nýr skápur.   

Ósk um viðhald skólaárið 2023 – 2024 

Salerni barna á miðhæð verður tekið í gegn í sumarfríinu eftir athugasemdir frá Heilbrigðiseftirlitinu fyrir rúmu ári síðan, eitt barnaklósettið 

hefur verið með sírennsli sem ekki hefur verið hægt að laga vegna þess að ekki fást varahlutir í klósettið. Óskað var eftir að ítalskar 

rafmagnsklær væri skipt út eru aðallega á miðhæð eða á efstu hæð. Salerni á neðstu hæð fyrir börnin þarf að laga vantar klósett fyrir yngstu 

börnin þar. Salernið er núna á sama stað og salerni fyrir starfsfólk, heilbrigðiseftirlitið hefur einnig sett út á það. Panell á Hlíð taka niður eða 

mála hvítan ásamt gardínukappa, létt á og gera snyrtilegt.  

Öryggismál 

Í leikskólanum er starfandi öryggisnefnd og áfallaráð. Hlutverk þeirra er m.a. að stuðla að öryggi og heilbrigði starfsfólks og barna og koma í veg 

fyrir heilsutjón.  

Hlutverk áfallaráðs er að koma að málum sem hafa áhrif á andlega líðan barna og starfsfólks svo sem slys, veikindi, sorg eða einelti.    

 

10. Fylgigögn 

 



Leikskólinn Álfatún Starfsáætlun 2023-2024 
 

  

 23 

 

Fylgiskjal 1  - Umbótaáætlun  

Fylgiskjal 2 - Símenntunaráætlun  

Fylgiskjal 3 - Leikskóladagatal  

Fylgiskjal 4 - Umsögn foreldraráðs  

 

 

 


